
Kirish 

Xo‘ja Peshko‘ masjidi Buxoro viloyati Peshko‘ tumani Xo‘ja Peshko‘ qishlog‘ida 

joylashgan. Bu qishloqda qadimiy masjid bo‘lib, taxminan XVI asrlarda Shayboniyxonlar 

shayxlari tomonidan qurilgan. Masjid shu qishloq nomi bilan ataladi. Masjid tarixi haqida 

gapirishdan oldin “Peshko‘” so‘ziga to‘xtalib o‘tsak. Tuman nomi ham Peshko‘ deb atalib, 

Buxoroning qadimiy tumanlaridan biri. 

Mavzuga oid adabiyotlar tahlili 

Xo‘ja Peshko‘ masjidi tarixi masalalariga bag‘ishlangan tadqiqotlar sohasida tarixshunos 

va sharqshunos olimlardan R.L.Gafurova, N.Yo‘ldoshev, R.V.Almyev, P.Sh.Zaxidov, 

E.V.Rtveladze, Ye.G.Nekrasova, Sadriddin Salim Buxoriy, H.H.To‘rayev, A.H.Hamroyev, 

T.B.Xudoyqulovlar ilmiy tadqiqot ishlari diqqatga sazovor. 

Tadqiqot metodologiyasi 

Mazkur maqolani tayyorlashda tarixiylik, tizimlilik, muammoviy-xronologik, 

muammoviy-maqsadli, mantiqiy yondashuv, sotsiologik kuzatuv va suhbat, qiyosiy tahlil 

hamda og‘zaki tarix (intervyu) usullaridan foydalanilgan. 

Tahlil va natijalar 

XVI asr boshlarida hozirgi Peshko‘ hududi Zandane deb atalgan to XX asrning 50 

yillarigacha Peshko‘ tumani Zandane (hozirgi kunda tumanda shu nomdagi qishloq bor) nomi 

bilan yuritilgan. Zandane nomi juda qadimiy bo‘lib, Narshaxiy o‘zining “Buxoro tarixi” kitobida 

yozishicha Afshonada Qutayba ibn Muslim masjid qurdirgan. Muhammad ibn Vose (xalq 

orasida Xo‘ja Zafaron nomi bilan mashhur) Zandaneda masjid qurganligi haqida maʼlumot 

bor[1]. 

Bundan tashqari Zandane ilk o‘rta asrlarda o‘zining “Zandanacha” matosi bilan mashhur 

bo‘lgan. Hukumdorlar va ulug‘ kishilar bu matodan kiyim tiktirganlar va uni kiyishni o‘zlariga 

sharaf deb bilganlar. Tarixiy manbalarda aytilishicha, Sohibqiron Amir Temur hokimyatni 

egallagunga qadar opasi va boshqa yaqinlarini Zandanada qoldrib ketgan. XX asr boshlarida 

Buxoro viloyati tarkibida 11 ta tuman bo‘lib Xutfar tumani markazi Zandane bo‘lgan. 1920 yilga 

qadar Zandane istiqlolchilik harakatining markazlaridan bo‘lgan. Xutfar yerlari hozirgi Peshko‘ 

tumani hududini tashkil etadi[4]. 

Tarixni diqqat bilan kuzatsak, XX asrning o‘rtalariga qadar hech qayerda Peshko‘ so‘zi 

ishlatilmaydi. Xo‘sh, tarixda Peshko‘ so‘zi ishlatilmagan bo‘lsa, qanday qilib XVI asrda Xo‘ja 

Peshko‘ masjidi qurildi. Tarixda bu masjid “Zandane” masjidi, xonaqosi, madrasasi deb 

yuritilgan. 

Xo‘ja Peshko‘ masjidi shayboniylar davlatining shayxul-islomi Xo‘ja Islom o‘g‘li Xoja 

Sadning o‘g‘li Tojiddin Hasan tomonidan qurilgan. Joʼybor xojalarining yirik vakillaridan Xoja 

Tojiddin (1574-1646) Xoja Saʼdning katta o‘g‘li va unga tegishli mol-mulkning qonuniy 

merosxo‘rlaridan biri sanalgan. U nafaqat xonadon doirasida, balki Buxoro xonligida katta 

mavqega ega edi. Uning ijtimoiy-siyosiy faoliyatining aksariyat qismi Аshtarxoniylar davriga 

to‘g‘ri keladi. Uning mavqeini Imomqulixon o‘z singlisi Poyanda sultxonimni Xoja Tojiddinga 

nikohlab berganidan bilsa ham bo‘ladi. 

Xoja Saʼd o‘zining butun kuch-g‘ayratini to‘ng‘ich farzandi Xoja Tojiddin maʼnaviy-ruhiy 

va moddiy kamolotiga bag‘ishladi. Xoja Tojiddin o‘n yetti yoshida (1591 yil) xoja masnadiga 

o‘tirdi. Shu davrdan boshlab Xoja Tojiddinning ijtimoiy hayotdagi mavqei orta boshladi. 

Shayboniy Аbdullaxonning Joʼybor xojalari xonadonining nufuzli vakillaridan biri Xoja 

Tojiddinga bo‘lgan eʼtibori yuksala bordi. 

Xoja Tojiddinga ota-bobolaridan 

katta mulk meros qoladi. Mulk 

geografiyasi juda keng bo‘lib, u 

Movarounnahr va Xurosonning turli 

shahar va qishloqlarida mavjud edi. 

Chunonchi, Buxoro, Samarqand, Balx, 

Toshkent, Аndijon, Hisor, G‘uzor, 

Shahrisabz, Qorako‘l, Miyonkol, Chorjo‘y 

viloyatlarida Xoja Tojiddinga tegishli 

bo‘lgan mulklar joylashgan “Matlab at-

tolibin” muallifining xabar berishicha, 

xojazodaning ellik to‘rt bog‘i, g‘ishtli 

saroylari, tim va bozorlari bo‘lgan. 

Ulardan baʼzilari Buxoro, Toshkent, 

Qorako‘l, G‘ijduvon atroflarida, 

Zandanada joylashgan edi. Shuningdek, 

Balxda ham Xoja Tojiddinga tegishli 

saroy, bozor va timlar bo‘lgan. Shubhasiz, 

bular katta daromad manbai bo‘lib, 

xonadonga katta foyda keltirib turgan. 

Xojazoda daromadi mavjud chorva 

mollari hisobidan ham ko‘payib borgan. 

20 ming yilqi va qo‘y, 20 qator tuya Xoja 

Tojiddin chorvasini tashkil etgan. To‘pxona, oshxona kabi imoratlar ham Xoja Tojiddin mulki 

hisoblangan. 

Masjid joylashgan yer Tojiddin Hasanning Zandanada joylashgan bog‘ maydoni bo‘lgan. 

Shu yerda tabiiyki bir savol tug‘iladi! Xo‘ja Peshko‘ kim nima uchun Tojiddin Hasan uning 

nomiga atab masjid barpo etgan? 

Hozirgi badiiy adabiyotlarda aytilishicha, Xo‘ja Peshko‘ning asl ismi Abu Ahmad Nabixon 

ibn Ishoq Muhammad al Paskoxiriy deb bo‘lgan. Qachon tug‘ilgani aniq emas, lekin vafot etgan 

yili 937 yil deb berilgan. Bu adabiyotlarda Xo‘ja Peshko‘ muhadis deb ko‘rsatilgan. Xalq 

orasidagi rivoyatlarga ko‘ra, xalq tomoniga dushman hujum qilib, yurtga katta talofat 

yetkazayotgan paytda odamlar qattiq qo‘rquvga va vaximaga tushadi. Shunda ular Xo‘ja 

Peshko‘dan yordam berishlarini so‘rab murojat qilishadi. Shunda Xo‘ja Peshko‘ bosh 

kiyimlarini yechib dushman tomonga uloqtiradi[6]. 

Ana shunda sallaning 

o‘rniga katta tog‘ paydo bo‘lgan 

ekan. Tog‘ni ko‘rgan dushmanlar 

esa qaytib ketadi. Chunki PESH 

KO‘X deb sado berishadi. PESH 

KO‘X degani forsiy tildan olingan 

bo‘lib, Oldi Tog‘ degan maʼnoni 

anglatadi. Shundan keyin 

Peshko‘ so‘zi kelib chiqqan. Bu 

albatta rivoyat chunki Peshko‘ 

tumanida birorta tog‘ yo‘q. 

Bizning fikrimizcha, Xo‘ja 

Peshko‘ qishlog‘iga nisbatan 

ishlatilgan. Chunki, Xo‘ja Peshko‘ 

qishlog‘ida asosan xo‘jalar 

toifasiga mansub aholi asosan 

o‘zbeklar -80,27%, tojiklar-

16,19%, qozoqlar-2,33%, 

turkmanlar 0,28% yashaydi. XX 

asrning oxirlaridan boshlab 

tuman nomi ham ushbu qishloqqa nisbatan Peshko‘ deb ataldi. Biz xuddi shunday nisbatni 

Peshko‘ tuman markazi Yangibozor qo‘rg‘onning avvalgi nomi Chiqirch (Chiqirchi) bo‘lib, 

qishloq ahli chig‘r orqali dalaga chiqariladigan suvdan foydalanib kelgan. Shu bois aholi o‘z 

qishlog‘ini Chiqirchi deb atagan[5]. 

Masjid XVI asr memorchiligiga xos tarzda qurilgan. Masjidning katta gumbazi bo‘lib, 

uning diametri 32 metr, balandligi esa 8 metr. Masjidning umumiy balandligi jami 20 metrdan 

iborat xonaqo bo‘lgan. Bu masjid xonaqosi 16 ta hujradan iborat. Shu bilan birga 2 ta 

chillaxonasi ham bor. Hujralarning pastki qismida, o‘sha paytlarda diniy va dunyoviy bilimlar 

o‘rgatiladigan joy bo‘lgan. Hujralarning yuqori qismi esa yotoqxona vazifasini bajargan. 

Keyinchalik XVIII asrlarda masjidda qo‘shimcha ayvon qurilgan. Bu ayvon yozgi masjid 

vazifasini bajargan. Masjidning janubiy-sharqiy tomonida XIX asrga kelib minora qurilgan. 

Minoraning yettita darichasi bo‘lib, munqarnasi ikki qator habzakli sharafa bilan bezatilgan. 

Minoraning pillapoyasi sariq xarsang toshdan qo‘yilgan. Ostonasi Buxoroning gujum 

yog‘ochidan qilingan. Eshigi yerdan boshlanadi. Minora baʼzi minoralarga o‘xshab masjid bilan 

payvasta qilib qurilmagan. Minoraning balandligi 16 metr, belgidagi aylanalar soni 15 ta, tiri 

juda mustahkam. G‘ishtlari obi g‘isht bo‘lib, maxsus xumdonlarda pishirilgan. Shuncha vaqt 

o‘tgan bo‘lsa ham zax, tuz, zilzila unga salbiy taʼsir qilmagan[2]. 

Minorasining munqarnasida bir halqa pastda nastaliq xatida. Minora qurilishi 

Abduyunusboy degan kishi tomonidan boshlangan. Baʼzi sabablarga ko‘ra oxirigacha qurib 

bitkazilmagan. Minorani qurib bitirgan kishi minoraga shunday ikki misra bitik bitgan: 

Abduyunusboy sar kardast minor, partoftast,  

Raftas Minoraro bud kardast Kulol. 

Minora qurib bitkazilgandan keyin, u xonaqo ko‘rkiga ko‘rk baxsh etgan. Keyinchalik 

Sobiq sho‘rolar davriga kelib, “Xo‘ja Peshko‘” xonaqosi xarobaga aylantirildi. Masjiddan 

omborxona, mineral o‘g‘it saqlaydigan joy sifatida foydalanilgan, keyinchalik uni muzeyga 

aylantirilgan. 

O‘zbekiston Xalq Kommisarlar Soveti raisi Fayzulla Xo‘jayev 1930 yilda Xo‘ja Peshko‘ 

qishlog‘ida usti ochiq mashida kelib shu masjid yonida mahalliy aholi bilan yig‘ilish o‘tkazadi. 

Yig‘ilishning asosiy sababi dehqon va batraklarni kolxozga ishga kirishga daʼvat etish edi. Bu 

uchrashuvni keyinchalik Zayni Baqoyev o‘z xotiralarida eslab o‘tadi[3]. 

Sovet hukumati yillarida “Xo‘ja 

Peshko‘” masjidi mahalliy xalq 

tomonidan bir necha marta 

taʼmirlangan. Yurtimiz 

mustaqillikka erishgandan keyin 

1993 yilda birinchi marta 

O‘zbekiston musulmonlari 

idorasi ro‘yxatidan o‘tgan va 

musulmonlar bemalol ibodat qila 

boshlaganlar.  

Xulosa va takliflar 

Hozirgi kunda musulmonlar 

uchun barcha shart-sharoitlar 

yaratib berilgan bo‘lib, 5 mahal 

namoz va Juma namozlari o‘qiladi. Qolaversa, hayit namozlari bayramona tarzda o‘qiladi. 

Hozirgi kunda “Xo‘ja Peshko‘” jomeʼ masjidi Buxoro viloyat Yodgorliklarni, madaniy meʼros 

obʼektlarini saqlash va taʼmirlash idorasi qaramog‘ida. 

